                                          Тукай безнең күңелләрдә
          Габдулла Тукай...Бу олы шәхесне  белмәгән, аның моңлы  җырларын җырламаган, тылсымлы әкиятләрен тыңламаган, әсәрләрен укып илһамланмаган кеше, мөгаен, юктыр.Тукай үз халкына хезмәт итүче олуг шәхес буларак танылды ,шуңа күрә дә  үзеннән сон онытылмаслык эз калдырды.
          Г.Тукай 1886 елның 26 нчы апрелендә дөньяга килә. Балачагы  ятимлек ачысын татып үтсә дә ,Тукай бернинди сынауларга да бирешми, үз юлыннан чигенми. Язмышында зур роль уйнаган изге күңелле кешеләр яхшылыгы, туган як табигатенең гүзәллеге аны шагыйрьлеккә әзерләгән. Инде 1905 елда Тукайның шигырьләре басыла, үзе таныла башлый. Ләкин бу иҗат гомере 1913 елда туктап, өзелеп кала. Нибары унсигез елга сузылган бу юл Г.Тукайга мәңгелек дан, исем, дәрәҗә алып килде. Бу әсәрләр җиһанга ямь, яктылык, яшәү көче биреп торалар.
         Еллар үткән саен Тукай шәхесе безгә якыная, кадерлерәк була бара. Аның тарафыннан иҗат ителән 400 дән артык классик шигырь , 9 поэма, 350 дән артык чәчмә әсәре чын татар телендә язылуы, телнең нәфислеге һәм саф булулары белән аерылып тора. Аның әсәрләре,шигырьләре ,әкиятләре шулкадәр кызыклы, укыган саен укыйсы гына килеп тора. Тукай шигырьләре хәтердә калырлык, кечкенәләргә дә, өлкәннәргә дә аңлаешлы , гади итеп язылган.Аның һәрбер шигыре тәрбияли, шәфкатьле һәм әхлаклы булырга, бөеклеккә өнди.
        Без, туган тел укытучылары, киләчәк буын сабыйларыбызны ана теленә һәм татар теленә өйрәтү һөнәре күкләр тарафыннан бирелгән мактаулы да, мәртәбәле дә һөнәр дип кабул итәбез. Ә инде телгә өйрәтүне бөек Тукаебыздан башка күз алдына китерүе дә кыен. Киләчәк яшь  буынны Тукайның шигъри бишегендә тәрбияләп үстерсәк, туган телебезнең матурлыгын , аның ничек кадерле булуын бала күңеленә сеңдерә алсак, туган телебезне сакласак, Тукай иҗаты буенча һәрдаим мәдәни чараларда катнашсак, асыл мирас югалмас, гасырлар буе дәвам итәр.
      Апрель безгә  Тукайны бирде, апрель аны алып та китте. Аңа нибары егерме җиде яшь кенә булган. Шулай яшь булуына карамастан , Тукай  калдырган мирас үлемсез. Алар һәрвакыт халык күңелендә.Тукай татар милләте ,татар халкы күңелендә моңа хәтле яшәп килде һәм киләчәктә дә онытылмаячак, яшиячәк.. Язмамны  Әхмәт Фәйзинең “Г.Тукайга” дигән  шигыре белән төгәллисе килә :
Белмим,кайсы таулар күкрәгеннән 
Һәйкәлеңнең ташы, тимере,-
Тик син үзең халык йөрәгеннән.
Халык мәхәббәте-синең исемең,
Халык гомере-синең гомерең.


